śrī-mathurā-stavaḥ

mukter govinda-bhakter vitaraṇa-caturaṁ saccidānanda-rūpaṁ
yasyāṁ vidyoti vidyā-yugalam udayate tārakaṁ pārakaṁ ca |
kṛṣṇasyotpatti-līlā-khanir akhila-jagan-mauli-ratnasya sā te
vaikuṇṭhād yā pratiṣṭhā prathayatu mathurā maṅgalānāṁ kalāpam ||1||

koṭīndu-spaṣṭa-kāntī rabhasa-yuta-bhava-kleśa-yaudher ayodhyā
māyā-vitrāsi-vāsā muni-hṛdaya-muṣo divya-līlā sravantī |
sāśīḥ kāśīśa-mukhyāmara-patibhir alaṁ prārthita-dvāra-kāryā
vaikuṇṭhodgīta-kīrtir diśatu madhupurī prema-bhakti-śriyaṁ vaḥ ||2||

bījaṁ muktitaror anartha-paṭalī-nistārakaṁ tārakaṁ
dhāma prema-rasasya vāñchita-dhurā-saṁpārakaṁ pārakam |
etad yatra nivāsinām udayate cic-chakti-vṛtti-dvayaṁ
mathnātu vyasanāni māthura-purī sā vaḥ śriyaṁ ca kriyāt ||3||

adyāvanti patad-grahaṁ kuru māye śanair vījaya
cchatraṁ kāñci gṛhāṇa kāśi purataḥ pādū-yugaṁ dhāraya |
nāyodhye bhaja sambhramaṁ stuti-kathāṁ nodgāraya dvārake
devīyaṁ bhavatīṣu hanta mathurā dṛṣṭi-prasādaṁ dadhe ||4||

iti mathurā-stavaḥ |

